Stellingwarf helpt Gelderlaand
Belangrieke Stellingwarver bi’jdrege Internationaole streektaelkonfereensie
Oflopen zaoterdag was in Heerde (Oost-Veluwe) de zesde Internationaole Streektaelkonfereensie. Et thema veur de dag was Streektael in meziek – Meziek in streektael. Et doel van de dag was dat betrokkenen bi’j et streektaelbeleid, streektaelliefhebbers, muzikaanten en ere meensken uut de meziekwereld mit mekere van gedaachten wisselden  over dit onderwarp.
Uut verschillende streken van Nederlaand en Vlaanderen kwammen op disse goed bezochte dag kenners op et gebied van et thema naor Heerde toe om een inleiding holen, zoas:

Joop v.d. Bremen – Streektaelmeziek in Nederlaand: Waor gaon we naor toe?

Walter Evenepoel (Muziekmozaïek) – Proper gezeid en skieëf gezoengen: sporen van streektaal in Vlaamse volkse liedjes

Beart Boosterhaven (Fryske Akademy) – Van Bernlef en Skotse Trije tot Gerbrich van Dekken. Over de plaats en positie van het Friestalige lied in de muziekcultuur van Fryslân.

Hanne Kloots (Artesis Hogeschool/Universiteit Antwerpen) en 

Tom Smits (Universiteit Antwerpen) – Dialectpop in Nederlandstalig België: een sociolinguïstische benadering
An et aende van de middag was d’r een prissentaosie van streektaelmeziekprojekten, waorbi’j o.e. Sietske Bloemhoff van de Stellingwarver Schrieversronte vertelde over de orgenisaosie van Stellingwarfpop. Veur et festivalverhael uut Stellingwarf was zoveul wardering dat o.e. uut Gelderlaand de vraoge kwam om die perveensie te adviseren over een vergeliekber op te zetten festival. 

Veur een klein taelgebied as die van et Stellingwarfs was de inbreng op disse konfereensie trouwens groot: biezunder veul wardering was d’r ok veur et optreden van Carolien Hunneman van Oosterwoolde, zi’j was o.e. winneres van Stellingwarfpop 2011. 
Et doel is dat de Stellingwarver Schrieversronte in 2012 een cd van disse telentvolle 22-jaorige zangeres/muzikaant uut Oosterwoolde uutbrengen zal. 
